
საქართველოს პარლამენტის დადგენილება
საარჩევნო დარღვევების მიზეზების შემსწავლელი საქართველოს პარლამენტის დროებითი საგამოძიებო კომისიის შექმნის შესახებ
საქართველოს პარლამენტი გამოხატავს შეშფოთებას 2002 წლის 2 ივნისის ადგილობრივი თვითმმართველობის არჩევნების საქართველოს კანონმდებლობის მოთხოვნათა უგულებელყოფითა და უხეში დარღვევებით ჩატარების გამო.
ქ. რუსთავში სახელმწიფო ხელისუფლების წარმომადგენლებმა არ აღკვეთეს საარჩევნო ადმინისტრაციის მოხელეებზე შეიარაღებული თავდასხმა, რის შედეგადაც გატაცებულ იქნა საარჩევნო ბიულეტენები და ჩაიშალა არჩევნები; ქ. ზუგდიდში ცალკეულმა ჯგუფებმა განახორციელეს საარჩევნო უბნების თანამიმდევრული მასობრივი დარბევა; ქ. ხაშურის საარჩევნო ოლქში დაგვიანებით, კენჭისყრის დღეს იქნა მიწოდებული საარჩევნო ბიულეტენები, რაც სავსებით კანონიერად შესაბამისი საარჩევნო კომისიის მიერ კენჭისყრის ჩაუტარებლობის საფუძველი გახდა; იმავე მიზეზით ქ. ქუთაისის, თბილისის სამგორის და სხვა საარჩევნო ოლქებში კენჭისყრა დაიწყო 2-4 საათის დაგვიანებით, რითაც დაირღვა ამომრჩევლებისათვის კონსტიტუციით მინიჭებული უფლება – კანონით გათვალისწინებულ ვადაში მიიღონ მონაწილეობა არჩევნებში.
საქართველოს საარჩევნო ადმინისტრაციამ, ცალკეულმა სახელმწიფო უწყებებმა და თანამდებობის პირებმა, რომელთაც უნდა უზრუნველეყოთ არჩევნების ნორმალურად ჩატარება და დაპირისპირებოდნენ ყოველგვარ უკანონობას, გამოავლინეს სრული არაორგანიზებულობა და უნიათობა, ვერ შექმნეს შესაბამისი პირობები მოქალაქეთა კონსტიტუციური უფლებების დაცვისა და ცალკეულ შემთვევებში მასობრივი გაყალბების თავიდან აცილებისათვის.
საქართველოს პარლამენტი თვლის, რომ გადაუდებლად უნდა იქნეს დადგენილი როგორც 2002 წლის 2 ივნისის ადგილობრივი თვითმმართველობის, ისე 1999 წლის საპარლამენტო არჩევნებისა და შემდგომში ჩატარებული პარლამენტის წევრთა ხელახალი არჩევნების დროს მომხდარი ძალადობის, დარღვევისა და გაყალბების ყველა ფაქტი და მათი მიზეზები; გამოვლენილნი და პასუხისგებაში მიცემულნი უნდა იქნენ ის პირები, უწყებათა ხელმძღვანელები და თანამშრომლები, რომლებმაც ხელი შეუშალეს არჩევნების საქართველოს კანონმდებლობის მოთხოვნების შესაბამისად ჩატარებას.
საქართველოს პარლამენტს მიაჩნია, რომ 2002 წლის 2 ივნისის ადგილობრივი თვითმმართველობის არჩევნებისას დაშვებული საქართველოს კანონმდებლობის სერიოზული დარღვევები ლოგიკური შედეგია იმ უარყოფითი ტენდენციებისა, რომლებიც არსებობდა წინა არჩევნების ჩატარების პროცესში.
ზემოაღნიშნულიდან გამომდინარე, საქართველოს პარლამენტი ადგენს:
1. შეიქმნას საქართველოს პარლამენტის დროებითი საგამოძიებო კომისია, რომელიც შეისწავლის 1999 წლის საპარლამენტო არჩევნებიდან დღემდე ჩატარებული ყველა არჩევნებისას დაშვებული საქართველოს კანონმდებლობის მოთხოვნათა დარღვევების ფაქტებს, გამოავლენს პასუხისმგებელ პირებს, მოახდენს არჩევნების სამართლებრივ შეფასებას, შეიმუშავებს როგორც საარჩევნო, ისე შესაბამისი სისხლის სამართლის და ადმინისტრაციული კანონმდებლობის სრულყოფის ღონისძიებებს.
2. კომისიამ 2002 წლის 2 ივნისის ადგილობრივი თვითმმართველობის არჩევნების შესახებ დასკვნა კომისიის შემადგენლობის არჩევნებიდან 1 თვის ვადაში წარუდგინოს საქართველოს პარლამენტს.
3. კომისიამ 1999 წლის საქართველოს პარლამენტის არჩევნებისა და შემდგომში ჩატარებული საქართველოს პარლამენტის წევრთა ხელახალი არჩევნების შესახებ დასკვნა 2002 წლის საშემოდგომო სესიის პლენარული სხდომების პირველ კვირაში წარუდგინოს საქართველოს პარლამენტს.
4. კომისიის შემადგენლობა განისაზღვროს 15 წევრით.
5. კომისიის უფლებამოსილების ვადა განისაზღვროს 3 თვით.
6. კომისიის თავმჯდომარემ საქართველოს პარლამენტის პლენარულ სხდომას საქართველოს კანონმდებლობით დადგენილი წესით დასამტკიცებლად წარუდგინოს კომისიის შემადგენლობა.
7. დაევალოს საქართველოს პარლამენტის იურიდიულ საკითხთა, კანონიერებისა და ადმინისტრაციული რეფორმების კომიტეტს, პარლამენტს უახლოეს პლენარულ სხდომაზე წარუდგინოს კანონპროექი „საქართველოს ორგანულ კანონში „საქართველოს საარჩევნო კოდექსი“ ცვლილებებისა და დამატებების შეტანის შესახებ“, რომელიც განსაზღვრავს საარჩვენო დოკუმენტაციის 10 წლით შენახვის ვალდებულებას.
8. ეს დადგენილება ამოქმდდეს გამოქვეყნებისთანავე.
საქართველოს პარლამენტის 
თავმჯდომარე

ნ. ბურჯანაძე
თბილისი, 
2002 წლის 7 ივნისი.

